Geloofsvraag: Ons kroon in die lewe hierna.
Vraag:

“Paar van my maats het onlangs genoem dat daar by hulle kerk geleer/gepraat word van
verskillende krone wat gelowiges eendag gaan ontvang as hul in die hemel kom. Bv. 'n
goue kroon (as jy baie goeie werke gedoen het) of 'n strooikroon (as jy minder werke
gedoen het). Ek het nog nooit daarvan gehoor nie en ook nie so iets gelees in die Bybel
nie. Waar kom hul daaraan?”

Antwoord:

Die volgende Bybelgedeeltes praat van die kroon / oorwinnaarskroon wat gelowiges na
hierdie lewe ontvang:

1 Pet. 5:4: En dan, wanneer die Opperherder kom, sal julle die heerlikheid as
onverganklike kroon ontvang.

Open. 2:10: Bly getrou tot die dood toe, en Ek sal julle die lewe as kroon gee.
Open. 3:11: Ek kom gou. Hou vas wat julle het, sodat niemand julle kroon wegvat nie.

1 Kor. 9:25: Almal wat aan 'n wedstryd deelneem, ontsé hulleself allerlei dinge. Hulle
doen dit om 'n verganklike oorwinnaarskroon te verkry, maar ons 'n onverganklike.

2Tim. 4:8: Nou wag die oorwinnaarskroon vir my, die lewe by God. Op die dag dat Hy weer
kom, sal die Here, die regverdige Regter, dit vir my gee, en nie net vir my nie, maar ook vir
almal wat met verlange uitsien na sy koms.

In die Bybelse tyd het atlete wat ‘n wedloop gewen het na die tyd by die prysuitdeling ‘n
oorwinnaarskroon ontvang van lourierblare wat op hulle koppe geplaas is. Jy kan gerus
na prentjies van Romeinse en Griekse atlete gaan kyk uit die Bybelse tyd - hulle het
dikwels sulke krone op. Ons kan dit vergelyk met die medaljes wat atlete vandag ontvang
na ‘n wedloop. In die Bybel word ons geloofslewe dikwels met ‘n geloofswedloop
vergelyk, en die oorwinnaarskroon wat ons ontvang in die lewe hierna is die lewe in
heerlikheid by ons God. Jy gaan dus nie ‘n goue of ‘n strooikroon vir goeie dade ontvang
nie, maar die lewe by God selfis die kroon. Hierdie lewe by God gee God virjou, hie omdat
jy dit verdien het nie, maar net uit genade (Ef. 2:8-9, Rom. 6:23). Die rede hoekom ons
goeie dade doen, is noot om ‘n kroon / beloning by God te ontvang nie, maar om vir God
dankie te sé vir ons verlossing en die ewige lewe wat reeds ons sin is.

Die Bybel praat wel daarvan dat gelowiges in hierdie lewe en in die lewe hierna ook beloon
salword vir goeie dade (bv. Matt 5:12, Matt. 6:4, 1 Kor. 3:8, Ef. 6:8, Open. 22:12). Wanneer
die Here ons egter beloon, dan doen die Here dit uit genade, en nie omdat ons dit verdien
nie (Luk. 17:10, Heidelbergse Kategismus V&A 63).

